
Bos días, concelleiras e concelleiros:

Un ano máis cumprimos co compromiso, asumido por este Goberno Municipal, de comparecer no Pleno para realizar un balance de xestión, sometelo a debate e manter a premisa de transparencia que nos caracteriza. 

Este é un mandato marcado pola crise económica, pero non nos limitamos a xestionar a crise senón que tamén quixemos aproveitar as oportunidades que este escenario ofrece para colocar a nosa cidade nunha mellor posición para despegar economicamente. Aproveitamos este tempo para dotarnos de infraestruturas e equipamentos imprescindibles para garantir a competitividade futura de Compostela ao tempo que unha mellor e máis rápida saída da crise.

Porén non seriamos uns xestores responsables se limitásemos sen máis o labor de gobernantes a cumprir coa perentoriedade das necesidades diarias ou dun curto prazo de catro anos. O noso compromiso co pasado e co futuro permítenos dicir que este mandato de 2007 a 2011 quedará na historia de Compostela polo afianzamento das políticas de rehabilitación e pola proxección de previsións, polo menos ata o ano 2020, que representan a aprobación do Plan Estratéxico e do Plan Xeral de Ordenación Municipal, nos que quedan definidas as directrices de crecemento dentro dun modelo de cidade exemplar. Pero tamén, uns plans que, xunto coas políticas estratéxicas desenvolvidas, solidifica a realidade da Capital de Galicia como centro das comunicacións da comunidade autónoma e colócanos en excelente situación respecto do norte de Portugal, nas relacións coa meseta e co norte da península. Unhas accións políticas que van permitir á cidade saír da crise mellor preparada para enfrontar o futuro laboral, económico, empresarial e de calidade de vida, grazas ás proxeccións de crecemento e ordenación recollidas no PXOM, que son continuidade dun traballo serio e permanente deste Goberno Municipal no presente e nos mandatos anteriores. Hoxe podemos dicir que Santiago é xa a terceira zona empresarial, a de maior expansión e dispoñibilidade de solo industrial e comercial de Galicia.

As boas prácticas nas políticas municipais, desenvolvidas nas últimas décadas, quedan avaladas polo mellor comportamento da cidade fronte á crise internacional. A dura situación económica marcou a xestión de todas as administracións públicas dende 2008, facéndose especialmente crítica neste ano que conclúe, pero debemos salientar que as decisións tomadas por este Goberno Municipal de adecuación do gasto, de axuste dos investimentos, de rigor administrativo, de austeridade e de primar os servizos sociais, serviron para facer fronte ao temporal sen perder as naves na tempestade. Prácticas todas elas habituais no noso xeito de entender a administración do municipio.

    Este ano dez do novo século tamén quedará nos anais da nosa historia local por ter sido Ano Santo, por pechar a serie sucesiva de curtos intervalos iniciada no 1993. Abrimos agora un período de espera de once anos para preparar a próxima cita. Os beneficios da celebración, como é habitual, seguirémolos recollendo durante tempo, pero desde o Goberno Municipal xa puxemos enriba da mesa a oportunidade de novas actividades, e moi especialmente da conmemoración do oitocentos aniversario da consagración da Catedral e outras efemérides. Aos beneficios e gastos, que o Xacobeo 2010 xerou en Compostela, referireime no momento de analizar a nosa situación e fortaleza como cidade turística e cultural.

Celebramos tamén o décimo aniversario da creación de EMUVISSA. Empresa municipal grazas á que a xestión de solo residencial e empresarial, permitiu manter a actividade construtiva en Compostela no peor momento da explosión da burbulla inmobiliaria, que tantos estragos ten realizados na nosa contorna. O acerto da súa creación queda resumido e salientado no balance de xestión xa feito público pola empresa municipal e do que falarei máis adiante.

Con todo, 2010 amosa outras moitas facianas positivas para Santiago, como é o caso da consolidación dos proxectos que ao inicio deste mandato consideramos estratéxicos. Grandes retos como a chegada do AVE, a implantación da estación intermodal, o túnel soterrado do Hórreo, a nova terminal aeroportuaria de Lavacolla, o Museo das Peregrinacións, a duplicación da AP-9, o saneamento do municipio, entre outros, dos que daremos cumprida conta do seu estado de execución. Uns están no proceso de remate e verémolos inaugurados antes da conclusión do mandato, mentres outros están encamiñados, coas suficientes garantías de conclusión a curto e medio prazo.

O noso deber como goberno de progreso ao inicio do ano aconsellounos primar os servizos sociais, protexer os menos favorecidos, nun momento no que a sombra alongada de crise golpeaba as proteccións que a sociedade do benestar fixera universais e agora vémolas minguadas. Mantivemos o temón firme e podemos falar de resultados esperanzadores, ao tempo que facemos os equilibrios necesarios para que no vindeiro ano sigan sendo obxectivo de prioridade no noso proxecto de cidade.

    Nese contexto de crise económica, da que os concellos somos víctimas e partícipes, tamén sufrimos o descontento que na sociedade produce a situación xeral. Así, Santiago de Compostela, sendo unha urbe na que a cidadanía amosa unha alta valoración da calidade de vida, que resiste mellor que outras cidades a crise, na que o desemprego se atopa por debaixo da media, na que mantivemos o pulso da construción, na que a vida universitaria segue sendo un activo positivo, onde o turismo superou todos os cálculos previstos, onde as obras públicas xeraron emprego, onde a vida cultural e de participación seguiu crecendo, non escapou a ser centro de polémicas como os ataques á nosa Universidade na procura da división da Facultade de Medicina; a polémica pola subvencións aos voos de baixo custo; o aumento das listas de espera no CHUS; sufrimos unha folga de lixo; sufrimos críticas contra as obras nas rúas; e, como é habitual nunha cidade en continuo crecemento e progreso, o tráfico xerou as críticas habituais. Este receitario noso de cada día foise resolvendo e, a medida que as obras van concluíndo, vemos como o descontento se converte en satisfacción polos resultados acadados.

Pero fagámonos unha pregunta. Que transmite esta fotografía de logros e esixencias? Ao meu modo de ver, é a imaxe fiel dunha cidade viva, dunha cidade non concluída, non rematada, que segue evolucionando, dunha cidade na que as demandas e presións cidadás teñen resposta na acción do Goberno Municipal. Debo sinalar, unha vez máis, que todos os proxectos que transformaron Compostela nunha Capital de Galicia moderna, coa salvidade da Cidade da Cultura, foron iniciativas nacidas, impulsadas e xestionadas desde os despachos do Goberno Municipal e son ou serán realidade grazas á nosa probada capacidade para implicar a outras administracións con superiores competencias e maior capacidade de investimento. Agás a Cidade da Cultura, o Santiago finisecular e o Santiago deste inicio de centuria é un proxecto e unha realización dos sucesivos Gobernos Municipais.
Dez anos de EMUVISSA

As bases están nos Plans Xerais de Ordenación Municipal de 1990 e de 2008, e no Plan Especial do Casco Histórico de 1997. Pero neste balance do estado do municipio de 2010 debemos prestar especial atención ao labor desenvolvido por EMUVISSA. Hai dez anos creamos esta empresa municipal como instrumento para participar dun xeito decisivo na preparación de solo destinado a vivendas e para urbanizar terreo dedicado a actividades económicas. Tiñamos claro que a empresa municipal debía centrarse en facilitar o investimento en vivenda protexida para impulsar o acceso á calidade de vida para todos os cidadáns e en facilitar espazo para o desenvolvemento económico da cidade.

A transparencia na xestión urbanística e a información aos cidadáns guiou todas as actuacións de EMUVISSA nesta primeira década de existencia. No seu haber están o planeamento e a xestión dos SUNP, SUP e Peri dos polígonos de vivendas en Fontiñas, Pontepedriña, Meixonfrío, A Choupana, Castro de Abaixo, Santa Marta e Cornes, xa finalizados, cun total de 2.454 vivendas construídas.

 Nestes momentos están en execución os SUP e SUNP dos polígonos de Pontepedriña, Lamas de Abade, A Muíña, Tras Paxonal e O Castiñeiriño, nos que se constrúen 1.979 vivendas, das que 1.607 son protexidas. O mes pasado quedou definitivamente aprobado o Plan Parcial da Pulleira, xestionado por EMUVISA. Nel vanse construír nos próximos catro anos 2.209 vivendas, todas elas en réxime de VPA. Contará esta urbanización con dotacións, equipamentos e zonas verdes para as que se reservan case 125.000 m2. O novo viario público ocupará algo máis de 23.000 m2. Esta xestión de EMUVISSA, recollida no PXOM de 2008, está chamada a ser a acción urbanística máis importante da expansión da cidade compacta cara ao norte, no límite cos polígonos industriais, coa evidente intención de que os operarios e profesionais dos mesmos teñan a oportunidade de vivir preto do lugar de traballo, en espazos con calidade de vida, ben dotados de servizos e ámbitos de lecer para toda a familia. EMUVISSA xestionou tamén o innovador Programa de Edificios Tutelados creado polo Consorcio de Santiago.

No capítulo de urbanización de solo industrial para actividades empresariais, o balance de EMUVISSA tamén fala do seu labor eficaz. O polígono Costa Vella, primeiro sector, quedou finalizado en 2006 cunha superficie total de 395.664 m2, con capacidade para 131 parcelas de uso industrial ou comercial. Na actualidade EMUVISSA xestiona os polígonos de Costa Vella, terceiro sector, de 167.310 m2, con capacidade para trinta e tres parcelas, e o de Formarís cunha extensión total de 279.390 m2, con capacidade para 105 parcelas.

Debo salientar que en 2009 os beneficios de EMUVISSA superaron os 394.000 €, despois de impostos. No relativo ao nivel de execución superou o 110% das previsións. Neste 2010, atendendo á especial situación de crise do sector da construción, acordouse flexibilizar as condicións de adquisicións de parcelas no referente á forma de pago dos adxudicatarios. No novo réxime realízase unha compravenda con capital aprazado cun sistema que permite escriturar a propiedade e poder deste xeito acceder ós cretos bancarios. Esta acción, que xa deu os seus primeiros resultados positivos, vai dirixida especialmente ás pequenas empresas e cooperativas. Acción que tamén está axudando a que Santiago siga tendo un comportamento positivo e diferente ao doutras cidades galegas en materia de urbanismo. Así, no Consello de Administración de EMUVISSA, adxudicáronse seis parcelas por case cinco millóns de euros, o que representa un 66% da oferta, e da que se beneficiarán unhas 150 familias coa construción do 60% das vivendas de prezo concertado, o 10% de réxime especial e o 30% de réxime xeral.

No balance definitivo destes dez anos de EMUVISSA vemos que a empresa actuou sobre 1.836.000 m2, achegou ao patrimonio da cidade 97 Hs., promoveu a creación de 6.700 vivendas, xerou un investimento de 53 millóns de euros, e induciu un investimento privado en Santiago de 564 millóns de euros.

Solo urbano e industrial

No plano da construción de vivenda debemos subliñar que, á marxe da empresa municipal, a xestión do Departamento de Urbanismo continuou este ano cun ritmo satisfactorio. Entre outros, debemos salientar a tramitación e aprobación definitiva do Plan Especial do Campus Universitario ou do solo da Pulleira que xunto co Parque empresarial da Sionlla, son as primeiras actuacións do novo PXOM

Estanse a tramitar, ademais, a ordenación de solo urbanizable en Vite de Arriba, Sarela, no Monte do Seixo, os plans parciais da estrada de Vigo, Torrente, Muíño de Vidán, Agra dos Campos, Campos-Aríns e Monte do Gozo-Aríns, e por suposto os catro polígonos da zona norte, de Mallou a Amio, co que incorporaremos máis dous millón de metros cadrados ao solo urbano da cidade, coa contribución ao patrimonio público duns 500.000 m2 de equipamentos, zonas verdes e espazos libres. 

Compre salientar que, non obstante da crise e cun certo descenso en relación co 2009, tamén por segundo ano consecutivo Santiago segue a ser a primeira cidade de Galicia no tocante a conceder máis licenzas de obras. Licenzas, entre outras, para 732 vivendas novas, 93 licenzas de primeira ocupación e 1.071 permisos para obras menores, maiores e segregacións. Ata o 15 de novembro o Departamento de Urbanismo xestionou 1.764 expedientes. Pola súa banda, o Observatorio Inmobiliario da Fundación de Caixa Galicia seguiu considerando a Compostela como a urbe galega con mellor comportamento na venda de vivendas, tanto novas como usadas. 

Xa dixemos que esta actividade sostida en tempos de crise avala as políticas de vivenda desenvolvidas polo Goberno Municipal. Este inventario que veño de detallar permítenos seguir mirando ao futuro con prudente optimismo. Coa mesma prudencia e firmeza que analizamos e planificamos o feito ata aquí, seguiremos actuando, lonxe de ocorrencias puntuais, nese propósito, nese modelo eficaz, de construír unha cidade para vivir e traballar. Coa certeza de que todo na xestión é transversal, de que toda acción forma parte dun conxunto unitario e sería absurdo e un despropósito edificar para vivir sen pensar na sostibilidade medioambiental ou, o que resulta máis aberrante, sen propiciar o crecemento económico, como vemos en moitos lugares da nosa contorna onde outras políticas urbanísticas fracasaron coa explosión da burbulla, xerando paro, quebra económica e descontento social.

Hoxe Compostela, como cabeza da comarca e dunha ampla periferia que vai máis aló da demarcación comarcal, é depositaria do 80% da actividade económica dese conxunto territorial. Como sinalei antes, somos a terceira zona comercial e industrial de Galicia, contaremos coa maior oferta de solo empresarial e as mellores posibilidade de expansión. Esta afirmación ten unha explicación evidente. Consolidados os polígonos do Tambre e a súa ampliación, os parques de Boisaca e Costa Vella I; en proceso de urbanización 1.450.000 m2 na Sionlla, desbloqueados e en licitacións o parque de Formarís e Costa Vella III, podemos afirmar que este 2010, maltratado pola depresión económica, marca para Santiago de Compostela un horizonte de fortaleza que afianza a nosa idea de que, concluída a crise, estaremos mellor preparados para os novos tempos. 

Porén, non descoidamos nin nos conformamos co xa feito. Traballamos para o desenvolvemento de novas propostas, como é o caso do parque de Caneiros-Boisaca en proceso de planeamento, e os estudos para resituar o parque tecnolóxico de San Marcos. Tamén modificamos o Plan Parcial do Polígono do Tambre. Cambio que permite modernizar e adecuar a zona á evolución da actividade económica en xeral dos últimos tempos. Doutra banda, a solución acordada con Patrimonio en relación co polígono de Formarís vainos permitir, como tiñamos proxectado, permeabilizar as conexións entre todos os polígonos mediante unha nova rotonda elevada sobre a estrada nacional da Coruña. 
Non quero aquí pasar por alto unha necesaria referencia ao Parque Tecnolóxico, elemento cualitativamente esencial e que, do mesmo xeito que sucedía nos polígonos 37 e 38, esperamos que por parte da Dirección Xeral do Patrimonio se atope unha solución razoable que faga compatible a protección do Camiño co desenvolvemento dun área esencial para o desenvolvemento industrial da cidade.

Con estes criterios de modernización complementamos a expansión das áreas empresariais que, ademais de dinamismo, amosan unha faciana de calidade e confianza no futuro. Confianza, en definitiva, na solvencia da Cidade e da súa posición estratéxica no territorio. Un liderado perdido no pasado por mor do illamento a que nos someteu a falla de comunicacións ou a serodia chegada das mesmas. De aí, produto de tamaña experiencia histórica, o noso empeño en considerar proxectos estratéxicos de primeira orde as infraestruturas de comunicación. Afirmada a nosa centralidade no eixo atlántico, no que a AP-9 xoga un papel determinante, resultaba esencial a unión mediante autovía coa meseta, pasando por Ourense. Conseguida esta conexión, o noso interese céntrase agora nas comunicacións co norte peninsular vía Lugo e a ampliación da propia AP-9 ao paso por Santiago. Dous proxectos confirmados e en proceso de execución un polo Ministerio de Fomento e outro en tramitación pola empresa concesionaria da autoestrada. 
Comunicacións

A ampliación da AP-9, con catro e tres carrís por sentido, segundo os tramos, e un investimento de cen millóns de euros, ábrese á conexión coa autovía de Lugo e o aeroporto de Lavacolla. O proxecto presentado polo ministro de Fomento, José Blanco, tamén adecúa a nova infraestrutura para establecer a entrada e saída á Cidade da Cultura. Ramal que deberá planificar e asumir a Xunta de Galicia por estar no ámbito territorial das súas competencias. As obras desta ampliación comezarán no primeiro semestre de 2011 cun horizonte de conclusión fixado en 2014. Un proxecto cunha gran visión de futuro que permitirá resolver os problemas de entrada e saída da cidade, con acceso fácil ás áreas industriais, contribuíndo deste modo a esa mobilidade para persoas, mercancías e produtos tan importante para o desenvolvemento empresarial á que me refería anteriormente.

Outro dos nosos proxectos estratéxicos é o referido ás comunicacións mediante ferrocarril, que van converter a Santiago de Compostela no nó principal da comunidade. A estación intermodal prevista será a central de Galicia cun volume de usuarios de máis de catro millóns anuais. Movemento que se verá incrementado coa afluencia dos pasaxeiros das liñas de buses interurbanos, que van ter nesta nova infraestrutura a súa terminal coa incorporación da estación de autobuses. Queremos tamén que este punto sexa a porta de entrada á Cidade da Cultura mediante a instalación do teleférico, xa proxectado polo Consorcio de Santiago e pendente da decisión da Xunta. E queremos, naturalmente, que sexa o punto de partida do metro lixeiro ou tren lanzadeira, que conectará mediante algún destes sistemas de transportes a cidade co aeroporto de Lavacolla, enlazando deste xeito os tres sistemas: estrada, ferrocarril e aéreo. 

Este gran proxecto da estación intermodal está na última fase de estudo logo de arduas negociacións con ADIF sobre as que ten pesado, non podemos negalo, a nova situación económica. Adianto aquí, que se van cumprir os nosos propósito e esixencias de contar cunha estación moderna perfectamente inserida no tecido da cidade, que articulará a permeabilidade peonil entre Pontepedriña e o Ensanche, e que, como anunciamos reiteradamente, cambiará a fisionomía da zona, converténdose deste modo na infraestrutura urbana máis importante do inicio de século. 

No referente á chegada do AVE a Compostela as obras marchan mellor do previsto, o que nos fai pensar que é acaída a data de decembro de 2011 para recibilo. As obras do trazado xa están ás portas da estación e demos satisfacción aos veciños que solicitaron a construción dun falso túnel ao paso das vías pola zona leste do municipio. Neste tempo que falta, estará tamén concluída a electrificación da liña Santiago-A Coruña e estaremos en condicións de viaxar a Madrid en pouco máis de catro horas. Unha vez rematado o tramo Ourense-Zamora, o AVE situaranos a menos de tres horas da capital do Estado. Santiago, que nos séculos XIX e XX perdeu o tren, logo de ser pioneira na conexión con Carril, podemos afirmar que no século XXI vai por diante afirmando un novo liderado, a cada paso máis evidente. 

  Do mesmo xeito, nas conexións aeroportuarias, Lavacolla mantén a primacía. Contra o anunciado pola oposición, que mesmo profetizou a non construción da nova terminal, vemos con satisfacción que as obras adiantan a un ritmo superior ao previsto. Con ocasión da visita do Papa o novo edificio xa foi utilizado para a súa recepción. Debo lembrar que o Plan Director do Aeroporto aprobado polo anterior Goberno de España prevía o inicio das obras antes de decembro de 2011 e a conclusión dous anos máis tarde. Isto pon de manifesto que, coa posta en servizo no mes de abril, grazas ao esforzo do actual ministro de Fomento, teremos gañado máis de dous anos e realizado en Compostela un investimento total de 270 millóns de euros que, con toda seguridade, tamén contribúe ao comportamento económico que vive a cidade. 

 Firmes na estratexia de dotar á Santiago de Compostela das infraestruturas e os instrumentos útiles, que nos permitan ser economicamente autosuficiente e gozar dun urbanismo racional e cómodo, tivemos o acerto e fortuna de planificar e xestionar o túnel pola rúa do Hórreo antes da chegada dos recortes orzamentarios. A obra deste paso soterrado desenvólvese con menos dificultades das previstas grazas, haino que repetir constantemente, á previa apertura dos viales de Clara Campoamor e Cornes, á correcta organización do departamento de tráfico municipal, á boa xestión da empresa construtora e, especialmente, grazas á comprensión e paciencia dos cidadáns que habitualmente utilizan esta vía. A día de hoxe, como planificáramos, funcionan catro carrís en superficie, o cruzamento de Galuresa presenta menos retencións que antes das obras e a perforación do túnel está practicamente concluída. Con estes datos temos a seguridade de cumprir os prazos de execución previstos e rematar o novo dobre vial antes do mes de abril.

A duplicación da capacidade desta vía de circulación non só vai permitir un tránsito máis fluído no percorrido do periférico senón que establecerá unha conexión peonil do Ensanche coa estación de ferrocarril e Pontepedriña máis cómoda e dinámica, compactando o tecido urbano da zona e desterrando definitivamente a vella imaxe de periferia da rúa do Hórreo, Pontepedriña e O Paxonal. Unha conexión que propiciará novas sinerxías comerciais e de lecer entre estes núcleos.
A Cidade da Cultura
Outro dos proxectos ao que desde o Concello lle damos a consideración de estratéxico, polo que no futuro debe representar para a riqueza cultural e turística de Santiago, é á Cidade da Cultura. Non vou reiterar os avatares que esta iniciativa e obra da Xunta de Galicia viviu, só lembrarei o anuncio do actual goberno autonómico de abrir ao público o día 11 de xaneiro próximo os dous edificios concluídos. Cos votos en solitario do equipo de Goberno Municipal, en xuño instamos a Xunta a axilizar as obras e construír os accesos dentro dun calendario realista. Hoxe coñecemos oficialmente, tanto pola vía dos orzamentos da Xunta como polas declaracións públicas do señor Conselleiro de Cultura, que non existe previsión orzamentaria para o vindeiro ano para acometer as obras de conexión coa cidade nin coa AP-9 e que a construción dos dous edificios que restan permanecerá paralizada, polo menos, durante os anos 2011, 2012 e 2013. Porén, desde o Goberno Municipal seguiremos demandando que se remate a Cidade da Cultura conforme ao proxecto arquitectónico orixinal de Peter Einsenman. Seguiremos mantendo o noso apoio e colaboración, pero non obviamos o temor e a preocupación a que se desnaturalice o proxecto. Que no lugar de referente cultural remate por converterse noutra cousa.
Obras e acondicionamentos
 En paralelo a estes proxectos de grande envergadura, abordamos un amplo catálogo de execucións urbanas, grazas ós convenios asinados con outras administracións para sumalas ás financiadas polo Concello. Obras moi criticadas pola súa abundancia e as molestias que naturalmente ocasionan. Pero as actuacións realizadas e as que están en marcha eran necesarias e oportunas, de adialas nos próximos anos non se farían pola falta de recursos. 

Logo dos bos resultados do Plan FEIL de 2009, na convocatoria do Plan FES 2010 emprendemos trinta e sete novas actuacións cun investimento superior aos dez millóns de euros. Con este orzamento acometemos obras de infraestruturas viarias, educativas, socioculturais, deportivas, de medio ambiente e tecnolóxicas. O FEIL do pasado ano permitiu dar emprego a 891 persoas. Pendentes de rematar os últimos proxectos, que estarán concluídos o 31 de decembro, calculamos que o FES deste ano tamén está propiciando emprego a un número similar de traballadores. Para aqueles que consideraron innecesarias estas actuacións ou un desbarate económico convirán comigo en que, ademais de representar importantes melloras para a cidade, eses obreiros terán agradecido manter os postos de traballo no lugar de engrosar as listas do desemprego, aínda que só sexa polo período de seis ou nove meses. E non vou valorar o respiro que supoñen tantos traballos para as empresas adxudicatarias e auxiliares nestes momentos de seca.

Ás 37 obras do FES, debemos engadir as realizadas ou en proceso de execución do Convenio de Travesías, asinado co goberno bipartito, e que o actual executivo da Xunta mantivo cun criterio moi acertado. Neste plan están inseridas as remodelacións da Avda. de Castelao, Galeras-Salvadas-Vista Alegre, e Rosalía de Castro-Santa Marta-Choupana, cun orzamento superior aos once millóns e medio de euros. Mediante o Convenio de Espazos Públicos executamos catro novos proxectos na Cidade Histórica cun orzamento de tres millóns de euros. O Consorcio de Santiago financia a remodelación da Rúa do Home Santo por un importe de 1.450.000 euros. 

No referente á Cidade Histórica e ás zonas periféricas do ámbito delimitado do Plan Especial acometéronse obras de reurbanización por importe de case sete millóns de euros. Intervencións xa rematadas na praza de Marcial Villamor e rúa do Olvido, calzadas de San Pedro e Santo Antonio, nas rúa de Trindade, Raxoi, Espírito Santo, Cruceiro do Gaio, Belvís, Campo das Hortas ou Poza de Bar entre outras. Unimos a rúa Pintor Asorey e Caramoniña co Parque de Bonaval permeabilizando deste xeito dúas zonas na que confrontaban de xeito illado dúas realidades moi diferentes. A solución urbana deste recuncho da cidade é agora dunha calidade extraordinaria. 

Como apuntei no inicio, por mor das circunstancias climatolóxicas adversas, co temporal de neve máis extremado do que se ten memoria, unidas a unha intensa trasfega de vehículos pesados, orixinada tanto polas obras públicas como polos movementos da construción en determinadas áreas, ademais do aumento do tránsito de vehículos como consecuencia do Ano Santo, xerouse unha importante deterioración de moitas avenidas, rúas e travesías. Foi necesario agardar á chegada do verán para acometer un plan reparador efectivo. No mes de agosto empregáronse máis de corenta mil metros cadrados de aglomerado para devolver a súa fisionomía aos espazos públicos estragados. Destinamos un millón de euros ás obras de asfaltado no rural, dous millóns cen mil ás vías urbanas e medio millón para a reposición de beirarrúas. O plan resultou efectivo e segue en execución. 

Esta actuación forma parte do coidado co que o Goberno Municipal presta atención ao mantemento e mellora da imaxe urbana e do rural. Pero para que a calidade de vida acadada non perda puntos, existen outros traballos soterrados de igual ou maior importancia. Tal é o caso das obras da rede de colectores xerais que continúa avanzando desde San Lázaro ata A Silvouta, cun investimento do Ministerio de Medio Ambiente de corenta millóns de euros. Unha execución que tamén contribúe ao Plan de Saneamento do rural. Plan que segue avanzando aínda que non ao ritmo previsto por mor da redución dos orzamentos que achega a Consellería de Medio Ambiente. Os investimentos realizados no rural de todo o termo municipal, no que vai de mandato, xa superaron os quince millóns de euros.     

O noso propósito ao comezo do ano, a pesar do contexto económico que xa albiscabamos, a redución de ingresos prevista e os recortes no gasto corrente, consistía en manter un investimento real de 400 euros por habitantes, cun obxectivo global de investimentos por riba dos trinta e oito millóns de euros, de xeito que puidésemos soster a prestación de servizos, manter a capacidade investidora e evitar un déficit que puidese hipotecar máis adiante o escenario económico. Ese propósito investidor estase a cumprir plenamente. 

A base estratéxica para consolidar o perfil económico de Santiago de Compostela, como xa quedou de manifesto, está centrada en tres vectores, que son a oferta de solo empresarial, as infraestruturas de comunicación que permitan a circulación de persoas e produtos dun xeito dinámico e aposta pola formación, a innovación e a investigación en colaboración coa USC. Porén hai outros factores de diferente calado, pero non de menor importancia, como son a adecuación do tecido urbano para a modernización do comercio e de todas as actividades empresariais e de xestión de cara ao público; a prestación de servizos que garantan a salubridade e o conforto dos cidadáns, tanto os propios como os que veñen de fóra; a diversificación das actividades e o equilibro entre os volumes das mesmas, entre as grandes superficies e o pequeno comercio, entre comercio tradicional e as novas apostas, entre actividades de lecer e vida cotiá, etc.; por suposto, tamén na colaboración coas entidades representativas e, aínda que o Concello practicamente carece de competencias, na promoción do emprego.
Pacto polo emprego e turismo
Se existe un sector, ao que a crise vén azoutando reiteradamente, é o do pequeno comercio e os traballadores autónomos. Aínda así, temos que dicir que o comercio de Compostela tamén ofrece un comportamento de resistencia elevado en relación con outras cidades das nosas características. Este ano, dentro do Observatorio Comercial do Plan Estratéxico, realizamos un censo clarificador da situación dos locais comerciais. Puidemos constatar que o 74% deles rexistran unha actividade consolidada.

Esta radiografía permítenos tomar o pulso a un sector moi diverso e heteroxéneo e ofertar os apoios ao noso alcance, destinando ou xestionando axudas. Ao tempo, actuando dentro do Pacto Local polo Emprego asinado en 2009 con sindicatos e asociacións de empresarios, propiciamos a promoción do emprego mediante cursos para emprendedores, a posta en marcha da plataforma de intermediación laboral, os plans de formación, os convenios con entidades como Caixa Galicia, as actividades de dinamización, etc. Activamos as tramitacións para a apertura de novos negocios. Tamén mantivemos o nivel de actividade do Mercado de Amio. Seguimos modernizando e potenciando a Praza de Abastos, démoslle unha nova dimensión á Feira Medieval e propiciamos outras actividades de rúa relacionadas co comercio. 

Podemos afirmar, sen temor a equivocarnos, que a saúde industrial, empresarial e comercial de Santiago de Compostela, no medio da borrasca da crise xeral, é das máis estables de Galicia. O propio presidente da Cámara de Comercio de Santiago, Jesús Asorey, declaraba aos medios de comunicación no mes de novembro que “en solidez estamos moi por riba de Vigo e da Coruña” e que “o panorama empresarial de Santiago é un dos máis estables de Galicia, por non dicir o máis estable”. Literalmente son as súas palabras. Afortunadamente, aínda que nos gustaría que ningún cidadán de Compostela estea no paro, mantemos ata hoxe un nivel semellante do ano 2009 e, en termos absolutos, segundo os datos do INEM de outubro, Santiago é, das sete grandes cidades galegas, onde menos aumenta o desemprego, tanto en termos absolutos como relativos, se ben o remate do Ano Santo seguramente nos depare desagradables sorpresas.
Afirmar que o turismo é un dos sectores básicos da nosa economía resulta evidente. Pero non podemos perder de vista que o sector turístico reclama unha permanente atención, plans de promoción, esforzos continuados e obxectivos ben definidos. Contamos cunha riqueza patrimonial indiscutible e con citas periódicas, como son os Anos Santos, aos que engadimos no inicio do século a celebración de Cidade Europea de Cultura de 2000. Porén de non ser polos proxectos desenvolvidos, pola creación da empresa municipal Incolsa, polos programas de promoción internacional e polos programas de desestacionalización é probable que non puidésemos acadar os resultados de bater todas as marcas de visitantes neste Ano Santo, que pecharemos o trinta e un de decembro.

Os especialistas concordan que Compostela é un exemplo de recuperación patrimonial e cultural excelente, o que contribúe e propicia que sexa un dos poucos destinos turísticos capaces de resistir as danos da crise. Os datos oficiais de pernoctacións confirman que Santiago é o principal motor e destino turístico de Galicia e contabiliza unha de cada seis pernoctacións que se producen na comunidade autónoma, e unha de cada tres referidas ao turismo internacional. Santiago creceu nos dez primeiros meses do ano nove puntos porcentuais máis que o resto do territorio galego. O turismo internacional representa en Compostela o dobre que para Galicia na distribución de pernoctacións en cada ámbito. Pero se comparamos co resto de España, nós crecemos 19,44 puntos porcentuais mentres o resto o fai nun 6,6% e Galicia o 10,60%. Para non cansar con máis cifras e porcentaxes, remato esta estatística sinalando que Compostela é a única urbe do Grupo de Cidades Patrimonio da Humanidade que superou, no acumulado ata setembro, o millón de pernoctacións. Temos a certeza de que as cifras finais de visitantes da nosa cidade durante este ano superará os oito millóns.

Estas e outras razóns de peso e a experiencia foron as que espertaron as alarmas ao inicio do Xacobeo, cando vimos que a promoción exterior do Ano Santo Compostelán pecaba de ambigua, cunha clara intencionalidade de utilizar a marca tradicional como un xenérico de toda Galicia. Os datos do primeiro trimestre resultaron preocupantes obrigándonos a realizar as correspondentes reclamacións de recondución á Consellería de Cultura. Nunca foi a nosa intención utilizar a cidade como ariete contra ninguén, sempre consideramos a Capital de Galicia como un espazo de colaboración, diálogo e entendemento. Nesta ocasión ese foi tamén o noso proceder, conseguindo os cambios necesarios para obter os resultados acaídos, dos que hoxe podemos presumir todos.

Con todo, seguindo a nosa traxectoria de goberno, no mes de maio presentamos aos profesionais interesados o Plan Estratéxico para o Turismo de Santiago 2010-2015. Un documento que establece unha diagnose sobre o estado do sector e formula as liñas de actuación prioritarias para os vindeiros anos. Xa no mes de marzo iniciamos un Plan de Difusión Exterior e promoción do Ano Santo con actos en catro cidades italianas, Asis, Perugia, Narni e Roma. Completamos o programa europeo Santiago UNE en Bruxelas, Ratisbona, Santiago do Caçem e Córdoba. Promocionouse o turismo de congresos en Frankfurt. Na primavera recibimos diversas delegacións de xornalistas de turismo. Co grupo de Cidades Patrimonio da Humanidade promocionamos a nosa oferta singular no mercado xaponés. Todo isto, ademais de estar presentes nas feiras habituais de Berlín e FITUR en Madrid e manter unha estreita colaboración con Turespaña conseguindo presenza en todas as súas oficinas internacionais.

O anuncio da visita do Papa Benedito XVI foi, sen lugar a dúbidas, un revulsivo no sentido máis positivo para a promoción exterior do Ano Santo. Desde a Administración municipal colaboramos en todo momento na organización do evento e achegamos a nosa experiencia de recibir en Compostela o máximo representante da Igrexa católica, o anterior pontífice Xoán Paulo II, en dúas ocasións. Consideramos que a visita foi un excelente colofón ás celebracións relixiosas do Ano Santo 2010. O Goberno Municipal realizou un extraordinario esforzo coa achega de recursos para o mantemento do tráfico, a seguridade e a limpeza. Xa no mes de abril foron reforzados estes servizos para todo o Xacobeo. Só o incremento en limpeza representou un custo de 245.591€. O orzamento a maiores destinado a policía municipal e servizo de bombeiros superou o millón de euros. Neste apartado debo felicitar e agradecer á Policía Local, ao servizo de bombeiros, a agrupación de voluntarios e ao persoal técnico que participou nos eventos, o grande esforzo desenvolvido tanto o día 6 de novembro como ao longo dos 364 días restantes e tamén á colaboración e á xenerosidade das empresa concesionarias do Concello. Sen estas achegas a cantidade final que deberiamos aboar será moi superior.

Estar preparados para recibir a oito millóns de visitantes, como desde o primeiro momento se marcou como obxectivo o goberno da comunidade autónoma, representaba realizar unha serie de cálculos e previsións en materia de seguridade e mobilidade, ademais da limpeza e coidado de parques e xardíns. Melloramos a sinalización e as condicións de accesibilidade do Camiño Francés e de Fisterra, nas que investimos más dun millón de euros. Puxemos ao servizo do peregrinos os pavillóns deportivos municipais para pasar a noite. Este ano a policía municipal incorporou novos vehículos ao seu parque móbil, remodelamos o cuartel incorporando unha nova sala de pantallas, catro novas cámaras de seguimento nas rúas e dez novos paneis informativos. Puxemos en funcionamento os estacionamentos de bordo en Santa Marta e Salgueiriños. No aparcadoiro de Xoán XXIII incorporamos un servizo de custodia de bicicletas e unha consigna para mochilas. No verán incrementamos os servizos do transporte urbano e, xa no comezo do ano, demandaramos á Xunta unha conexión por autobús co aeroporto de Lavacolla que, finalmente, entrou en servizo, aínda que non coas características de liña directa, sen paradas intermedias, que nós consideramos máis eficiente, pero que, en todo caso, cómpre valorar moi positivamente. 

Colaboramos estreitamente coa Sociedade de Xestión do Xacobeo e articulamos a programación das festas en consonancia coa celebración do Ano Santo e os actos oficiais e litúrxicos que trae aparellados. Do mesmo xeito, as actividades culturais e a programación específica para a xuventude procuraron estar en sintonía coas esixencias da efeméride. O resultado de eficacia de todo este esforzo queda demostrado coa asistencia masiva de peregrinos, visitantes e turistas ao actos, e coa case inexistente nómina de incidencias. Desde os servizos da Policía Local e o voluntariado atendemos preto de catrocentas peregrinacións, integradas por máis de 82.000 peregrinos. E, un ano máis, nunhas circunstancias especiais, o índice de delitos seguen sendo dos máis baixos do Estado. Compostela pode seguir presumindo de ser unha cidade moi segura.

  Unha vez máis, demostramos estar capacitados para recibir calquera tipo de eventos e resolvelos con eficacia. Isto obríganos a manter e aumentar os criterios ata agora empregados na conservación e promoción da cidade e dos camiños que conducen a Santiago. Neste sentido, no mes de marzo, pedín no seo da Unión Europea que o Museo de Europa de Bruxelas dedique unha sección ao Camiño Francés de Santiago, pola súa importancia histórica, a súa significación na construción de Europa e polo rexurdimento moderno que agora vive. Petición que espero que sexa atendida co apoio de todos o grupos parlamentarios.

  Como queda constatado cos datos sobre o turismo antes mencionados, Santiago de Compostela mantivo este ano o liderado e a categoría de porta de entrada de Galicia para os visitantes. Esta realidade reflíctese no crecemento do tráfico aéreo de Lavacolla, no incremento das compañías que nel operan e na apertura de novas liñas de comunicación. Os datos a trinta de outubro sinalan un movemento de pasaxeiros de 1.827.721 o que supón un aumento respecto do pasado ano do 9 %, e unha cota do mercado galego do 49,46%. Debo amosar unha moderada satisfacción sen deixar de mirar de esguello o pantasma da crise, e debo atribuír o éxito, en boa parte, a renovación dos convenios coas operadoras de baixo custo e, especialmente, á implantación de Ryanair.

Na polémica desenvolvida, pola repartición das subvencións ás compañías de baixo custo, en todo momento mantivemos un clara postura de prudencia, seguridade e firmeza, ao tempo que de confianza no noso potencial como aeroporto principal de Galicia. Avalan esa confianza os resultados da distribución de axudas realizada pola Secretaría Xeral de Turismo para 2010. Peinador recibiu 1.394.000 €, cos que moveu 21.257 pasaxeiros. O custo por viaxeiros saíulle a Galicia en 65,57 €. Alvedro recibiu 1.348.000 €, cos que moveu 27.226 pasaxeiros. O custo por viaxeiros saíulle a Galicia en 49,51 €. Lavacolla recibiu 1.539.166 €, cos que moveu 277.665 pasaxeiros. O custo por viaxeiros saíulle a Galicia en 5,54 €. Este balance de resultados fala por si mesmo, porén nós, sen entrar en polémicas estériles, realizamos as xestións oportunas, nos despachos adecuados e estamos en condicións de afirmar que o futuro da nova terminal de Lavacolla está asegurado grazas á preferencia amosada polas operadoras de baixo custo, do mesmo xeito que os turoperadores, por Santiago de Compostela, que manterán a súa actividade ascendente no vindeiro ano.

O aeroporto de Lavacolla, xa dixen, e o servizo aéreo internacional foron sempre para o Goberno Municipal un obxectivo estratéxico e unha permanente preocupación diante da que non levantamos a garda. Este ano temos que lamentar, unha vez máis, o abuso que da súa posición de privilexio realizan os controladores e o conflito xerado na ponte desta mesma semana, causante de graves prexuízos para a nosa cidade. Desde aquí felicito ao Goberno do Estado pola súa decidida actuación fronte a un colectivo de que toma os pasaxeiros como reféns na defensa de inaceptables e insolidarios intereses en tempos de crise.    

Neste 2010, no que a potente imaxe do Xacobeo podería ser unha paréntese no noso continuado labor de proxección exterior, non descoidamos a mesma. Mantivemos a nosa presenza nas organizacións internacionais como na Conferencia de Cidades do Arco Atlántico, na Organización de Cidades Patrimonio Mundial, na Liga de Cidades Históricas e no Eixo Atlántico, entre outras. Completamos os irmandamentos con Córdoba, Pisa e Santiago de Caçem. Fixemos efectivos os premios de Cooperación Urbana en Montevideo e Medellín. Como anfitrións recibimos a Conferencia de Redes de Cidades Europeas Transfronteirizas e da asemblea do Grupo de Cidades Patrimonio da Humanidade. Fixemos unha celebración especial do Día de Europa contando coa presenza de relevantes personalidades do Parlamento europeo. E non esquecemos as visitas dos Reis e dos Príncipes de Asturias que tamén serviron para proxectar a boa imaxe de Compostela como cidade de cultura e turismo.
A calidade de vida
Podemos dicir con satisfacción que tamén neste ano xeramos confianza fronte aos permanentes enredos dos que un día esixen máis xestión e outro consideran que a boa xestión realizada é un desbarate. Posto que defendemos os intereses xerais por riba dos partidarios, o Goberno Municipal apoiou e defendeu os da Universidade de Santiago de Compostela da que somos socios e aliados incondicionais. Cedemos os terreos previstos innicialmente para o proxectado Campus da Saúde. Apoiamos lealmente todas as accións na defensa da súa integridade e recollemos con orgullo a medalla de ouro que a USC concedeu ao Consorcio. Sen a Universidade, Santiago sería outra cidade diferente. A ela debemos unha base cultural histórica indiscutible, e hoxe é clave na configuración da cidade competitiva, sostible e con futuro, onde os nosos fillos poidan vivir e traballar. Conceptos que guían todos os proxectos deste goberno de progreso.

Unha cidade que mira ao futuro debe prestar especial atención á infancia, á xuventude, á educación, á sanidade e ao deporte como disciplinas transversais. Traballamos para completar o mapa de escolas infantís públicas, así ás de Conxo, Fontiñas, Vite, Alameda, San Roque e Polígono do Tambre este mesmo curso sumarase a de Tras Parlamento e no vindeiro a de Salgueiriños superando deste xeito aos estándares marcados pola Unión Europea. No presente curso inaugurouse o novo CEIP Ramón Cabanillas e realizamos obras de melloras na práctica totalidade dos centros educativos. Seguimos fomentando a lectura e apoiamos decididamente o uso do galego. Prestamos especial atención ao ocio saudable, as afeccións musicais da nosa xuventude e pronto entrará en funcionamento o Centro de Iniciativas Artísticas destinado aos nosos mozos e mozas.

Aínda que apremiados pola redución de recursos, seguimos apoiando o deporte de base e o profesional, tanto coa achega de axudas como coa creación de novas infraestruturas en Villestro, Belvís, San Lázaro e Fontiñas, remodelamos o pavillón de Monte dos Postes, Quiroga Palacio e pronto inauguraremos as novas pistas de tenis e padel de Sar. Todas estas infraestruturas, coas que agrandamos o patrimonio deportivo municipal, supuxeron un investimento superior a seis millóns euros. Deste xeito o mapa de instalacións deportivas acada unha ratio moi superior as doutras cidades do noso tamaño. En poucos meses sumaremos 21 grandes equipamentos que, á marxe do Estadio de San Lázaro, utilizan máis de 37.000 persoas mensualmente.

Guíanos a idea de construír unha cidade participativa, de aí o noso permanente esforzo por facer máis eficaz a rede de centros socioculturais, organización remodelada neste mandato cun novo regulamento, ampliando instalacións e creando outros novos como os de Pelamios e Lamascal ou o Local das Avoas en Pontepedriña. A participación cidadá conta agora cun novo referente na Casa das Asociacións convertida en lugar de encontro central e de actividades diversas das Asociacións de Veciños, de mozos e maiores, como espazo de mediación, fomento da cultura, da igualdade, do lecer e, especialmente, do coñecemento mutuo e colaboración entre veciñas e veciños dos diferentes barrios do concello. 

 Unha cidade participativa é tamén aquela na que o benestar social acada cotas de universalidade. Nunha situación de crise e desemprego como a que estamos padecendo, nun escenario económico complicado, resulta primordial estar do lado dos máis débiles. Nos orzamentos deste ano xa consideramos as axudas á Cociña Económica, a Cáritas e ao albergue de Xoán XXIII como prioritarias, sen desatender, na medida do posible a outras asociacións sen ánimo de lucro, que velan polos máis necesitados. Seguindo a política emprendida con outros colectivos, este ano o Concello cedeu ao Proxecto Home Galicia un terreo de 5.000 m2 no Paxonal para a construción da súa sede central e de servizos terapéuticos. Abrimos a Casa das Asociacións de Benestar Social e nela cedemos espazos e recursos ás asociacións que o solicitaron. Prestamos atención a case duascentas familias en situación de vulnerabilidade social, traballamos contra o absentismo escolar, na dinamización sociocomunitaria, continuamos e regulamos o Servizo de Atención Domiciliaria e Comunitaria á Infancia, orientamos aos inmigrantes, financiamos o Servizo de Axuda no Fogar para atender a preto de 170 persoas, levamos adiante os programas de drogodependentes, contra a violencia de xénero e de erradicación das infravivendas, seguimos colaborando co secretariado xitano e creamos novos programas de educación para adultos. Fronte á incerteza, xerada polos recortes nestas materias, non abandonamos ningún dos servizos e tratamos, cos recursos de que dispoñemos, de dar prioridade aos casos de maior necesidade.

Tamén quedou rematada a Residencia para Maiores, doazón de José Otero e Carmen Martínez, en Pontepedriña, aos que aquí expreso o agradecemento de toda a cidade. Esta nova infraestrutura, construída en terreos cedidos polo Concello, permitirá pór á disposición dos nosos maiores 150 novas prazas, que se unen á oferta das outras dúas residencias públicas que xa funcionan en Volta do Castro e Porta do Camiño, e ás dúas privadas existentes no Outeiro do Castiñeiriño e San Lázaro. Aproveito para renovar a oferta á Xunta de Galicia da parcela sita na avenida de Lugo, a carón do Conservatorio de Música, para a construcción dunha nova residencia.


O Concello ten competencias moi limitadas en sanidade, outro sector básico para que o benestar social e a calidade de vida acaden cotas satisfactorias. Este ano vimos como a construción dos novos centros de saúde de Galeras e Conxo se demorou por mor dos cambios de obxectivos e de financiamento da Consellería de Sanidade, demandamos a rápida execución dos mesmos. Pero sobre todo se acenderon as luces de alarma pola nova política desenvolvida pola Consellería de Sanidade no CHUS, que, ademais do crecemento das listas de espera, supón un perigo para o prestixio acadado por Santiago como área de referencia hospitalaria de Galicia. O Goberno Municipal en solitario denunciou a situación. O propio presidente da Xunta, debeu intervir recoñecendo a gravidade da situación, aínda que equivocándose ao culpar a condición de Hospital Clínico desta circunstancia. Semella que nestes momentos a situación comeza a reconducirse, aínda que o Plan Director do CHUS, que determina o seu futuro, segue desaparecido desde a chegada do novo equipo político. Por descontado, nos preocupa ese concepto que se está a difundir por partes interesadas no que se pretende atribuír á condición de docentes universitarios, de boa parte dos responsables clínicos, a causa dos problemas do centro, obviando o pequeno detalle de que este hospital é universitario dende hai 350 anos.   


Adoitamos presumir da magnífica ratio de zonas verdes por metros cadrado e habitante que conseguimos implantar en toda a cidade. Esa é unha realidade consolidada, un gran proxecto xeral que avanza e define un aspecto máis da calidade de vida en Compostela. Respectuosos co medio ambiente, coa súa recuperación e protección, no balance deste ano debo salientar a incorporación da Selva Negra ao uso dos cidadáns. Xa está ultimado o Plan Especial das Brañas do Sar que vai ser a actuación máis ambiciosa na recuperación medioambiental dos próximos anos. Abrimos e sinalizamos roteiros autoguiados unindo as grandes zonas verdes.


Calidade de vida tamén é dispor de prazas de aparcadoiros. Logo da intensa política de construcións de aparcadoiros soterrados, da remodelación da meirande parte das rúas e de aprobar a Ordenanza de residentes, xa estamos desenvolvendo a primeira fase de implantación de prazas reservadas para residentes nos barrios de Pontepedriña e agora Vite, aos que seguirán San Pedro e Almáciga, Ao mesmo tempo no presente ano todos os aparcadoiros públicos conxelaron as súas tarifas.


Conseguimos que Santiago siga sendo unha cidade feita á medida do ser humano, que a circulación peonil sexa agradable e saudable, que o transporte urbano se vaia adecuando ao crecemento urbano. Como queda dito, este foi un ano de amplas reformas urbanas que entorpeceron a mobilidade. Porén, no prazo de poucos meses, rematadas as obras e melloradas por tanto as rúas e prazas, estaremos en mellores condicións de tránsito. Será o momento de botar a andar o Plan de Mobilidade actualmente en fase de elaboración. No mes de marzo renovarase a flota de autobuses e para entón agardamos que o Plan de Transporte Comarcal, xa asinado coa Xunta de Galicia, estea en pleno funcionamento.


Calidade de vida en tempos de crise é tratar de paliar as dificultades económicas do veciños en relación coas súas obrigas económicas coa administración local. Por esta razón quedaron conxeladas a práctica totalidade das taxas e impostos, 72 en total, agás catro que están suxeitas aos contratos coas empresas que prestan eses servizos. Para dar exemplo de austeridade e solidariedade, no mes de xaneiro rebaixamos as retribucións dos altos cargos un 3%. Porcentaxe que se viu incrementada a un 8% no mes xullo.

Neste 2010 pechamos unha década na que consolidamos o noso modelo de cidade planificada, renovada e complementada cos servizos adecuados. Estamos nas mellores condicións para no momento da saída da crise amosar ao mundo a nosa fortaleza. Traballamos sen demora pero sen présa, facendo nosa a filosofía de Amado Nervo cando escribía con coñecemento de causa que “a maior parte dos fracasos veñen por querer adiantar as horas dos éxitos”. Este Goberno Municipal traballa polo ben común e por facer de Santiago de Compostela unha cidade de concordia e benestar. Nese camiño imos continuar na próxima década se contamos coa confianza maioritaria dos cidadáns.

A pasada semana acabamos de cumprir 25 anos da declaración de Cidade Patrimonio da Humanidade. Acontecemento que celebraremos a partir de marzo do vindeiro ano, data na que se fixo efectiva a nominación. Teremos ocasión para reflexionar sobre a significación e achegas desa responsabilidade. Unha das principais queda de manifesto no esforzo rehabilitador e conservador do casco histórico logo da elaboración do Plan Especial, a creación do Consorcio e a posta en marcha da Oficina de Rehabilitación, que acaba de ser galardoada polo Ministerio de Cultura co premio Cidades Patrimonio da Humanidade.

Teremos ocasión de ver como hai vinte e cinco anos o Concello de Compostela era un organismo pobre e sen patrimonio e compararemos coas dispoñibilidades actuais. Pasaremos revista a ese gran proceso de engadir ao patrimonio de todos os composteláns edificios singulares, novas construcións e equipamentos de toda índole, culturais, deportivos, administrativos, etc. Para entón poderemos ver pechando, polo de agora, esa lista ao Museo das Peregrinacións e da Cidade, antigo Banco de España, á Casa do Cabido e ao Museo de Historia Natural. Pero tamén veremos como, grazas ao crecemento institucional, o investimento privado, a doutras administracións ou de fundacións públicas, tamén escolleron a Compostela. Tal é o caso do Centro Cultural de Caixanova na praza de Cervantes inaugurado este ano e o auditorio que habilita no Preguntoiro. Ou Centro de Ciencias do Patrimonio Cultural que se vai construír a carón do Multiusos do Sar.

  Hoxe xa é onte, mañá non existe, dixo para significar a fraxilidade do día don Francisco de Quevedo. Nós temos que desmentilo coa obriga de conservar o pasado, xestionar o presente e crer no futuro para planificalo. Aínda non concluído o Ano Santo, preparamos a conmemoración do 800 aniversario da consagración da Catedral. Impulsamos o Plan Director da Catedral co obxecto de seguir mantendo vivo ese patrimonio do pasado herdado. Traballamos nunha programación cultural ao redor do evento, co obxectivo do que o presente do vindeiro ano siga sendo atractivo para o turismo cultural e relixioso, para manter a nosa cidade no escaparate do mundo. E co obxecto de atraer investimento solicitamos as exencións fiscais para os mecenas, que están incluídas nos orzamentos xerais do Estado para 2011.

Abríamos o ano 2010 coa esperanza posta no Xacobeo e teño a obriga de dicir no peche que non resultamos defraudados. Miramos cara ao ano 2011 coa preocupación que a crise debuxa no horizonte, pero facémolo coa esperanza do home esperto que soñou Aristóteles: con novos proxectos, co mesmo ánimo emprendedor que nos acompañou neste e en anteriores mandatos, coa certeza de traballar con transparencia e eficacia ao servizo de todos os habitantes de Santiago de Compostela.

Moitas grazas  

 Santiago de Compostela, 15 de decembro de 2010

